Бөек Җиңүнең 70 еллыгын каршылап... 

Әтиләр белән берлектә гаилә бәйрәме үтте.
Туймәт төп белем мәктәбенең 7, 8, 9 нчы сыйныф укучылары, укучыларның әтиләре  һәм сыйныф җитәкчеләре белән берлектә Бөек Җиңүнең 70 еллыгы кысаларында,  23 нче февраль  - Ватанны саклаучылар (Совет Армиясе) көне уңаеннан гаилә бәйрәме булып үтте. Әлеге зур күләмле чара район үзәгендә урнашкан  “Квартал” кафесында билгеләп үтелде. Бәйрәмнең максаты  булып укучыларда, яшь буында,  Батыр Совет сугышчысына, ветераннарга, тыл батырларына игътибар һәм хөрмәт тәрбияләү, патриотик тәрбия  бирү торды. Дәһшәтле сугыш чоры,  дистә еллар узса да, хәтерләребездә ераклардан килгән бер кайтаваз, киләчәккә сабак булып күңелләрдә кабат яңарды. Бәйрәм барышында әтиләрнең хатирәләргә бай булуы ачыкланды. Әтиләр үзләренең Армиядә хезмәт иткән елларын искә төшереп мавыктыргыч һәм кызыклы итеп сөйләделәр, армия җырлары җырладылар, егетләргә-кызларга үзләренең төпле киңәшләрен бирделәр, изге теләкләрен теләделәр. Әтиләрнең сүзләре укучы егетләребезгә бик тәэсирле булды. Ни өчен дигәндә, малайлар армиягә барырга, хәрби бурычны үтәп кайтырга кирәк  дигән фикердә калдылар. Әйе, солдат хезмәтендә генә булып кайтырга язсын. Сугышлар кабатланмасын, илләр-көннәр тыныч булсын, кан-яшь түгелмәсен. Ә илебезнең азатлыгы өчен көрәшеп, Бөек Ватан сугышы кырларында һәлак булып калганнарга мәңгелек Дан! 

Боз мәйданында дусларча уенда очраштык.

Туймәт төп белем мәктәбе хоккей командасы белән Әлмәт районы Елховой авылы хоккейчылары Бөек Җиңүнең 70 еллыгы уңаеннан авылыбыз боз мәйданчыгында дусларча уенда очраштылар. Уен бик матур, оешкан төстә узды. Хоккейчы егетләребез остара баралар. Аларга теләктәшлек белдерергә килгән укучы кызларыбызга, әти-әниләренә, бабаларына, укытучы апаларына зур рәхмәт. Алдагы булачак уеннарда тагын да зуррак уңышларга ирешүегезне телибез, егетләр.

Бабам истәлекләре.

Бөек Җиңүнең 70 еллыгы уңаеннан 2 нче сыйныф укучылары җитәкчеләре Ильясова Галия Әнәс кызы белән берлектә авылыбызның сугыш ветераннарына багышланган альбомга материал туплауны дәвам итәләр.  Сөләйманова Гөлинә Наил кызы иптәшләрен үзенең бабасының абыйсы Сөләйманов Әхмәт Рамазан улының сугыш истәлекләре белән таныштырды. Бабасы турында презентация күрсәтте. 2 нче сыйныфлар туплаган мәгълүмат альбомда лаеклы урын алып торачак.

“Сугыш ветеранына рәхмәт хаты” конкурсы.

Бөек Ватан сугышы илебез тарихында зур һәм тирән эз калдырган вакыйга. Сугышта илебез җиңеп чыккан. Җиңү җиңел яуланмаган, ә бик-бик күп корбаннар, кеше гомере хисабына бирелгән. Утлы яу кырында калган гомерләрне, ни аяныч, кайтарып булмый. Кайтарып булмаса да, онытырга хакыбыз юк. Аларның батырлыгы - мәңгелек. Сугыштан исән кайтканнары да бармак белән санарлык кына калып бара. Ветераннар сафы сирәгәя. Алар азайган саен игътибар һәм хөрмәт, кадерләре арта бара. Әйтерсең лә яши-яши аңлыйбыз һәм тагы да зурлап игътибар итү теләге уяна. Шундый теләк белән 5 - 9 нчы сыйныф укучылары Бөек Җиңүнең 70 еллыгы якынлашканда, сугыш ветеранына рәхмәт хаты язып, сыйныф эчендә үзара ярыштылар. Хатларны укып танышканнан соң, укучыларның бу эшкә җитди караулары һәм иҗади якын килүләре ачыкланды. Укучыларыбызның Бөек ватан сугышы илебездә яшәүче һәр гаилә ишегенә фаҗига һәм кайгы булып килеп керүен аңлап язган хатлары барысыныкы да беренче урын дип бәяләнде һәм укучыларның тырышлыкларын исәпкә алып, бүләкләр тапшырылды. Ветераннарның батырлыгын мәңгеләштерү, шул рәвешле рәхмәт әйтү максатыннан уздырылган конкурс укучыларда патриотизм хисе тәрбияләүдә этәргеч булыр дип ышанып каласы килә.
[image: image4.jpg]



Бөек Ватан сугышы экраннарда.
Туймәт төп белем мәктәбенең 5 - 9 нчы сыйныф укучылары арасында  "Бөек Ватан сугышы экраннарда" темасы кысаларында "Дети Донбасса"  фильмы буенча фикер алышу булды.  Әлеге чара Бөек Җиңүнең 70 еллыгына багышланган иде. Укучылар сугышның дәһшәтле, куркыныч нәрсә икәненә кабат инандылар. Совет кешеләренең күрсәткән батырлыкларына сокландылар. Киноны караганнан соң балалар беркайчан да сугыш булмасын, тыныч-имин тормышта яшәргә насыйп булсын, - дигән  теләктә калдылар. Чараны оештыручы Минһаҗева Гөлзидә Рәшит кызына, Вәлиева Ралия Сабирҗан кызына һәм Мортазина Рәзинә Мәүлет кызларына укучылар зур рәхмәт белдерделәр.

Хәрби-спорт уены “Аҗаган”.

Бөек Ватан сугышында Җиңүнең 70 еллыгы уңаеннан, Туймәт төп мәктәбендә 2 нче март көнне Аҗаган уены уздырылды. Уенда 4 – 9 нчы сыйныф укучылары, сыйныф җитәкчеләре һәм фән укытучылары катнашты. Уен бик кызыклы, оешкан төстә үтте. Уенның максаты түбәндәгеләр: укучыларның азимут буенча хәрәкәт итүләрен, кыр шартларында аш пешерергә өйрәнүләрен, йөгереп, шуышып барып граната атуларын, атом-төш коралыннан саклану чараларын кулланырга өйрәнүләрен, беренче медицина ярдәме күрсәтергә өйрәнү, башка төр спорт уеннарында катнашу һәм дәрестә алган белемнәрне, файдалы күнекмәләрне тормышта кулланырга өйрәнү булды.

[image: image6.jpg]



